
Mannen tek emnet i hendene 
slår på det, lyder. 
Høyrer ein innestengd tone, 
ein stråle 
slørd attum tunge skyer. 

Stod der i måneskin 
langt nord i morkom, 
i vindsus på myr og mo, 
i vårsol og fuglekvitter, 
glitrande rimfrost og sno. 
Stod der og grodde
i ventande, tung ro. 
Voks her i soldøgn og sumardagar 
med årklokkor slo. 

- - - 

Kjærleg legg spelmannen 
fela til kinnet – 
Det drøymer ein tone 
i myrke ved. 

Menneskesinnet 
løyser dei innstengde 
tonar i tre. 

  Jan Magnus Bruheim

Å lage ein leik er som treskjering. Tonane buktar og snirklar seg inn mellom 
kvarandre i bogar og linjer. Dei blir til roser av ulike slag og storleikar. Farga og 
mønsteret i treet, i lag med sjølve skurden, gjev mange dimensjonar. Verktøyet er 
fela, bogen og sinnelaget. Det er som å skrive eit dikt med rytme og vers. Å finne 
retning og meining er målet.

Skurd’n æ som ein storkna springleik. Og, han bli vakrare og vakrare te kår gong e’ 
ser ‘n.

Dei fleste spelmenn og spelkvinner har laga slåttar. Nokre av dei har aldri funne 
vegen til dansegolvet eller konsertsalen. Andre har fått eit liv ved å bli delt med 
spelmenn og ført vidare til nye generasjonar. Nokre av slåttane står så sterkt i 
tradisjonen at ein mest ikkje tenkjer over at det er ein komposisjon.

Bjørn Kåre og Aslak har over tid arbeidd med innsamling og nedteikning av 
slåttekomposisjonar frå Lom og Skjåk. Dette arbeidet er grunnlaget for innspelinga.

Gammel-Håmmårn, springleik av Lars Kjørren 
Arr.: Aslak Brimi 

Lars Kjørren (1826-1890), eller Else-Lars som han òg 
vart kalla, var frå Garmo i Lom. Han var ein respektert 
og slåttekunnig spelmann, og var mellom anna 
læremeisteren til Ola Moløkken. Håmmår´n var eit lite 
bruk i Vårdalen i Garmo der svigerfar til Lars budde. 

På reisefot, reinlender av Bjørn Kåre Odde
Arr.: Bjørn Kåre Odde

Det kan vere keisamt å vere ute på reise åleine, men tida 
kan òg nyttast til kreativt arbeid. Denne reinlenderen 
vart laga på ein av dei mange togturane Bjørn Kåre tek 
mellom Otta og Oslo. 

Nordavind´, springleik av Fel-Jakup 
Arr.: Bjørn Kåre Odde

Fel-Jakup (1821–1876) var fødd i Skjåk og var ein 
namngjeten spelmann. Han reiste mykje rundt om 
i landet og spelte saman med ulike spelmenn. Det 
store slåtterepertoaret hans har levd vidare i Nord-
Gudbrandsdalen. “Nordavind´” laga han ein gong han 
overnatta på Lykre i Skjåk og ikkje fekk sove fordi det 
bles ein stri og støyande vind. “Du høyre di kvasse vinn-
flogonn kjøm, dondra i tak og fjøle ei heto-ri’ og saa legg 
se att og stillna burt” *. Slåtten har vore mykje brukt, og 
har etter kvart utvikla seg til ulike former. Leiken blir 
kalla både Nordavind’ og Vindfloggoleiken. Her spelar 
vi ein kombinasjon av fleire former.

       * Kleiven, I. (1973) Lom og Skjåk, Aschehoug, side 353.

Fantestein´, halling av Astrid Sulheim
Arr.: Bjørn Kåre Odde

Sognefjellet har i mange hundre år vore ein viktig 
ferdselsveg mellom aust og vest. Fantesteinen er ein 
stor steinblokk som har fått namnet sitt etter røvarar 
som låg i fjellet og plyndra reisande. 

Ilva, vals av Sjugurd Garmo 
Arr.: Bjørn Kåre Odde

Sjugurd Garmo (1896-1991) var gardbrukar og 
spelmann. Han komponerte om lag 50 slåttar som 
vart godt motteke og mykje brukt av spelmenn i bygda.  
“Ilva” vart namna i høve notesamlinga Atterljomen 
frå 2016 da Bjørn Kåre og Aslak samla og skreiv ned 
musikken av Sjugurd. 

Anton Marstein, springleik av Anton Marstein, og 
Gammel-Bøa, springleik av Rolv Gaupar 
Arr.: Bjørn Kåre Odde

Anton Marstein (1879-1961) budde i Lia i Lom. Han 
laga fleire leikje, særleg valsar. Dette er den einaste 
springleiken vi veit om, ein fin og original slått som er 
lite brukt. Vi har lært den av Rolv Brimi frå Garmo. Rolv 
Gaupar (1824-1917) kom frå Bøverdalen. Han spelte 
mykje i hop med Fel-Jakup. Rolv Gaupar utvandra til 
Amerika i 1962. ”Gammel-Bøa” er av dei mest brukte 
og kjære springleikane vi har i Lom. Den finst i ulike 
former og går heilt i eitt med tradisjonsmaterialet.  I 
samlinga Folkemusikk i Gudbrandsdalen (1919) bruker 
O. M. Sandvik namnet ”Rolv Gaupars leik åt mor si”. 

Eldstejenta, marsj av Hans W. Brimi 
Arr.: Bjørn Kåre Odde

Hans W. Brimi (1917-1998) frå Garmo var gardbrukar og 
ein aktiv spelmann. Han er kjent for eit vart og vakkert 
spel, og stemningsskapande historier knytt til slåttane. 
Han var av dei som laga mange slåttar, og storparten 
av desse er samla i noteheftet Bergtikjin fele som 
Aslak Brimi ga ut i 2003. Brurmarsjen “Eldstejenta” 
laga Hans W. Brimi til dotter si, Anna, da ho gifta seg i 
Lomskyrkja i 1972. 

Tuss-Ola, springleik av Ola Aasen 
Arr.: Astrid Sulheim

Ola Aasen (1905-1979) budde i Bøverdalen og hadde 
Sigurd Eggen som læremeister. Amund Bjørgen lærte 
mykje av Ola, og slik vart musikken hans teken i bruk 
av Lom spelmannslag. Det blir sagt at Ola gjorde 
springleiken ein dag han stod og hogg ved. Han budde 
innunder Tusshaugen. Det kom eit vindkast der ifrå, og 
vinden var fylt med tonar. Slåtten vart til der og da. Da 
Ola ein gong vart spurd kven Tuss-Ola var, svara han: 
“Å, det må vel vere meg det.”

Sankthansdagen, vals av Kristen Vang 
Arr.: Bjørn Kåre Odde

Kristen Vang (1902-1979) frå Ramstadstrond i Skjåk 
var kjent for å vere ein av dei beste spelmennene i si 
tid. Han var tømrar og gardbrukar, og ein respektert 
og heidra mann i lokalsamfunnet. Han lærte av mange 
dyktige spelmenn som Rikkar Skjelkvåle og Sigurd 
Eggen. 

Masurka av Einar Turtum 
Arr.: Bjørn Kåre Odde

Einar Turtum (1915-1995) frå Lia var ein god spelmann 
og trufast medlem av Lom spelmannslag. Han lærte 
både av Sigurd Eggen og Ola Moløkken, og var kjend 
for reint og mjukt spel, og gode slåtteformer. Han 
komponerte nokre ordentleg gode runddansleikje.
 
Live, lydarslått av Aslak Brimi
Arr.: Bjørn Kåre Odde

Aslak har komponert mykje musikk dei siste åra. 
Fleire av komposisjonane hans er knytt til bryllaup, 
gebursdagar, dåp og jubileum. Han er fadder til yngste 
dotter til Astrid, Live, og han laga denne slåtten som 
dåpsgåve til fadderbarnet.

Ljosligauken, halling av Erling Kjøk 
Arr.: Bjørn Kåre Odde

Erling Kjøk (1913-1999) frå Garmo var ein svært viktig 
tradisjonsberar både for slåttemusikken og den vokale 
folkemusikken i Lom. Han var ein dyktig spelmann 
med særeigen stil og kraftfullt spel, hadde stort 
slåtterepertoar og god kunnskap om tradisjonsstoffet. 
Han komponerte fleire slåttar som er i bruk i dag. I boka 
Ei spelmannsoge frå 1995 skriv han eit eige kapittel om 
“å lågå leikje”. Der skildrar han mellom anna noko 
mang ein spelmann har erfart: “Det er ingor sak å lågå 
eitt strøk, men finne det som høver attåt kan bli arbeid og 
stort hugubry.”

Ida, springleik av Mattias Bismo 
Arr.: Bjørn Kåre Odde

Mattias Bismo (1918-2010) og tvillingbroren Alfred budde i Skjåk. Dei 
var viktige tradisjonsberarar for slåttemusikken i bygda. Dei lærte mykje 
av Rikkar Skjelkvåle som var ei av dei viktigaste kjeldene for Fel-Jakup-
tradisjonen. Denne springleiken gav Mattias til ein av elevane sine, Ida 
Bjørgen frå Garmo.

Siste valsen ‘n Sigurd Eggen lågå
Arr.: Bjørn Kåre Odde

Sigurd Eggen (1883-1964) budde i Bøverdalen. Læremeisteren hans var Per 
Kringelhaugen (Per Spelmann) som hadde lært av Fel-Jakup. Sigurd var ein 
god spelmann og ein viktig tradisjonsberar for felemusikken i Bøverdalen. 
Han laga fleire slåttar som er i bruk i dag. 

Trippen, skotsk av Ola Moløkken 
Arr.: Bjørn Kåre Odde / Anders Löfberg 

Ola Moløkken (1871-1957) frå Garmo er av dei viktigaste kjeldene for 
slåttemusikk i Lom, og var sentral i oppstarten av Lom spelmannslag. Av 
slåttane han laga var det mest valsar, men også nokre springleikar og andre 
runddansar. Han spelte mykje til dans i lag med Knut Runningen på toradar. 
Vi har lært ”Trippen” etter eit opptak med Hans W. Brimis kvartett. 

Skjellbergjen og Fyrugubben av Johannes Langøygard 
Arr.: Aslak Brimi

Johannes Langøygard (1901-1991) var gardbrukar på garden Fyru i Vårdalen 
i Lom. I baksidelia bak garden er det eit berg som heiter Skjellberget. 
Johannes laga fleire slåttar, men “Skjellbergjen” er den einaste springleiken 
vi kjenner til at han gjorde. Derimot har han fleire hallingar, mellom anna 
“Fyrugubben” som spelast på felestillet vi kallar solung-stille (ADAC#). 

Booklet_Tonar i Tre.indd   6-7 14.08.2019   18:23:00



   Stod der i måneskin 
 langt nord i morkom, 
     i vindsus på myr og mo, 
    i vårsol og fuglekvitter, 
   glitrande rimfrost og sno. 
  Stod der og grodde
     i ventande, tung ro. 
           Voks her i soldøgn og sumardagar 
                  med årklokkor slo. 
v

Innspelt i Newtone studio, Oslo,  januar og mai 2019. Produsert av Atterljomen.

Opptak og miksing: Andre Viervoll / Newtone studio
Mastring: Morgan Nicolaysen / Propeller mastring
Tekst: Astrid Sulheim og Aslak Brimi
Foto: Johannes Selvaag
Grafisk formgjeving: Aslak Brimi og Heidrun Laugsand

Diktet “Tonar i tre” av Jan Magnus Bruheim er frå samlinga Innover viddene (Noregs boklag, 1968) og 
brukt med løyve frå Torunn Bruheim Haugen. 

Sitatet i innleiinga side 3 om treskurd og springleik, er sagt om korbogen i Lomskyrkja og henta frå Kjøk 
og Kjøk, Ei spelmannsoge, 1995: 218.

Takk til Andre, Johannes, Heidrun, Rolv, Oddrun, alle som har gjeve oss løyve til å bruke og arrangere 
denne musikken, støttespelarar og sponsorar, familie og vener.

Produksjonen er støtta av Norsk kulturråd, Fond for utøvende kunstnere, Lom kommune,  Lom spel- 
og dansarlag, Sparebank 1 Lom og Skjåk, Skjåk spel- og dansarlag, Skjåk kommune  og Gudbrandsdal 
Folkemusikklag. 

Astrid Sulheim fele
Bjørn Kåre Odde fele og bratsj
Aslak Brimi fele

Gjest: Anders Löfberg cello (Spor 2, 5, 10 og 15)

